
N guant nü por la 3ª Trienala Ladina
“Mirrored Stories”, sot chësc titul s’à daurì la 3ª Trienala Ladina en vëndres ai 23 de messè tl Ćiastel de Tor a San Martin de Tor. Le curadù dla mostra Adam Budak y so colaboradù, l’architët olandeje Niels Jonkhans, à laurè fora n conzet original che mët a löm la “Mirrored Stories”, les stories spidlades di 7 artisć che s’à davagné la rajun da tó pert al’ediziun de chësc ann. Nüs, originai y de gran valüta artistica ne n’é nia ma l’idea y le conzet espositif dla 3ª Trienala Ladina, mo inće le guant grafich, cun chël che la mostra se presentëia al publich. N dessëgn grafich ideé dala Gruppe Gut da Balsan che ti dà ala mostra carateristiches particolares che la identifichëia te na manira sterscia y tlera.  “Ći che dà avisa tl edl é le gran numer 3, che i ùn chirì fora simbolicamënter por rapresentè conzeć y messaji che toca idealmënter pro chësta mostra” dij Philipp Putzer dla Gruppe Gut. “Por pröma cossa é le numer 3 dër adatè por la Trienala Ladina, che vëgn - co che al dij inće bele l’inom, - organisada vigni trëi agn. Implü se tràtera pro chësta mostra dl 2010 avisa inće de süa terza ediziun. Sce an spidla spo le numer 3 sön so ascil, avisa inće n pü’ se refajon al conzet dles “Mirrored Stories” dl curadù Budak, spo odunse fora n gran E, che sta por la parora ladina Ert. Y sce i ojun de 90 degres cuntra l’ora le numer 3, spo devëntel n gran M, che é le scurtamënt de Museum Ladin. La forma plütosc iregolara y intorta dl numer 3 rapresentëia foradechël inće le carater artejanal y particolar dl’ert, anfat sce pitöra, scultöra, plastica o istalaziun. Ćiamò laprò é les costes y spic dl 3 inće le simbol por le messaje original dl’ert, che dess, po y mëss determinè conflit dialetich y contrast. La forma sota y tridimenscionala dl numer 3 sta simbolicamënter inće por dè na sbürla ala interpretaziun dla vita y l’invit a arbandonè la strada plü saurida y plata tl capì les cosses”, dij inant Philipp Putzer dla Gruppe Gut.

